
1. Ընթացիկ իրավիճակը և իրավական ակտի ընդունման անհրաժեշտությունը.

Հայաuտանի Հանրապետության կառավարության 22.03.2018 թվականի 
N 332-Ն որոշմամբ հանրության գերակա շահ ճանաչված՝ Երևան քաղաքի 33-րդ թաղամասը /այսուհետ՝ Տարածք/ ներկայումս կառուցապատված է հին և խարխուլ, տարերայնորեն տեղակայված բնակելի տներով և շինություններով, որոնք չեն համապատասխանում հակահրդեհային, սանիտարահիգիենիկ, քաղաքաշինական նորմերին և կարող են պատճառ հանդիսանալ արտակարգ իրավիճակների: Հիմք ընդունելով Երևան քաղաքի գլխավոր հատակագիծն ու դրա հիման վրա առաջացած քաղաքի զարգացման հեռանկարները, Կենտրոն վարչական շրջանի գոտիավորման նախագիծը՝ Տարածքում նախատեսվում է իրականացնել քաղաքաշինական ծրագիր։ Հայաuտանի Հանրապետության կառավարության 22.03.2018 թվականի N 332-Ն որոշմամբ Տարածքը բաժանվել է 17 տարածքների՝ լոտերի և այդ տարածքների ձեռքբերողներ են հանդիսանում նույն որոշման N 1 հավելվածում նշված իրավաբանական անձինք։ 
Դեռևս 2015 թվականին Երևան քաղաքի 33-րդ թաղամասի (ֆիրդուսի) կառուցապատման հայեցակարգով որոշված իրացման սահմաններում ներառված էր նաև Խանջյան 7 բազմաբնակարան շենքը: Շենքի իրացման սահմաններում ընդգրկելը բխում է տարածքի կառուցապատման հայեցակարգից, այն է՝ ապահովել եռաճառագայթ հիմնական տրանսպորտային և հետիոտն մոտեցումներ տարածքը երիզող երեք գլխավոր փողոցներից (Տիգրան Մեծ, Խանջյան և Բյուզանդ), որոնք բացվում են կենտրոնական օղակաձև հրապարակի վրա:
Ներկայումս տարածքը ամբողջապես բաժանված է տարբեր ներդրող ընկերությունների միջև, ՀՀ կառավարության կողմից այն վերահսկվում է և կառուցապատողներն աշխատում են տարածքի իրացման և նախագծերի մշակման ուղղությամբ: 
Ուստի նախորդ դարի 30-ականներին կառուցված ֆիզիկական հնամաշ շենքը, որը լուծված է հանրակացարանային, միջանցքային սկզբունքով, անհրաժեշտ է ներառել իրացման սահմաններում: Սա հնարավորություն կտա ոչ միայն լուծելու հատակագծային կառուցվածքի խնդիրները, այլև կազմակերպելու լայն մայթերով հետիոտնի մոտեցումները, այդ թվում նաև Խանջյան փողոցի մասով: 
 2. Նախագծի մշակման գործընթացում ներգրավված ինստիտուտները և անձինք.  Երևանի քաղաքապետարան:
 3. Իրավական ակտի կիրառման դեպքում ակնկալվող արդյունքը.
Կառավարության որոշման մեջ նշված փոփոխությունը կատարելուց հետո հնարավոր կլինի իրականացնել և ավարտին հասցնել տարածքում հաստատված քաղաքաշինական ծրագրի իրականացումը: 
4. Լրացուցիչ ֆինանսական միջոցների անհրաժեշտությունը : Պետական բյուջեի եկամուտներում և ծախսերում սպասվելիք փոփոխությունները.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական և տեղական ինքնակառավարման մարմինների բյուջեներում ծախսերի և եկամուտների էական ավելացում և նվազեցում չի նախատեսվում:
5. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք.
Նախագծի ընդունումն այլ իրավական ակտերում փոփոխություններ կատարելու անհրաժեշտություն չի առաջացնի: 
6. Ռազմավարական փաստաթղթերի հետ նախագծի կապի մասին.
Նախագիծն ուղղակիորեն բխում է Հայաստանի Հանրապետության կառավարության 2021-2026թթ. ծրագրի 2.7 կետից, որտեղ ընդգծվում է, որ քաղաքաշինությունը և, մասնավորապես շինարարության ոլորտը, Հայաստանի Հանրապետության առավել դինամիկ զարգացում արձանագրող բնագավառն է, որում առկա մարտահրավերները պետք է դիտարկվեն երկրի մրցունակության բարձրացման, տարածքների զարգացման առկա անհամամասնությունների հաղթահարման, ներդրումային բարենպաստ միջավայրի ձևավորման, աշխատատեղերի ստեղծման, պատմամշակութային ժառանգության պահպանման համատեքստում:
33-րդ թաղամասի կառուցապատումն կարևոր է նաև նրանով, որ Ֆիրդուսի ծրագիրը մայրաքաղաքի կայուն զարգացման առանցքային բաղադրիչներից է, թե քաղաքաշինական և թե պատմամշակութային արժեքների պահպանման և նորովի մատուցման տեսանկյունից և քաղաքաշինական ծրագրի իրականացումից հետո հնարավոր կլինի տարածքում ստեղծել քաղաքաշինական գեղագիտական միջավայր:
Հաշվի առնելով վերոգրյալը, գտնում ենք, որ որոշման նախագծի ընդունումը, և հետագայում տարածքի կառուցապատումը բխում է ՀՀ կառավարության 2021-2026թթ ծրագրից։





